
NØVN SÍÐA 6

Nico­
lina á 
Kamari­
num 80 ár

NØVN SÍÐA 7

Astrid 
Andreas­
sen 70 ár

Sambært veljarakanningunum, 
sum vórðu kunngjørdar fríggja­
dagin, so hevur samgongan mist 
meirilutan í Løgtinginum.

Størstu afturgongdina hev­
ur Javnaðarflokkurin, og størstu 
framgongdina hevur Fólkaflokk­
urin.

Sambært kanningini hjá 
Kringvarpinnum, so halda veljar­
ar hjá flokkunum í samgonguni, at 
samstarvið millum Javnaðarflokk­
in, Tjóðveldi og Framsókn, skal 
halda fram. Og veljarar hjá and­
støðuflokkunum halda at teir skulu 
samstarva. Enn er einki, sum bend­
ir á, at Tjóðveldi og Fólkaflokk­
urin fara at kasta saman, ella at 

Javnaðarflokkurin og Sambands­
flokkurin fara at kasta saman.

Tá nýggja samgongan varð skip­
að eftir valið seinast, var tað fyrstu 
ferð, at allir flokkarnir í samgong­
uni vórðu skiftir út í senn.

Um úrslitið av løgtingsvalinum 
verður, sum kanningarnar fríggja­
dagin vísa, so hevði tað sama hent 
aftur, tí so hevði ein tingsessur flutt 
frá samgonguni til andstøðuna, 
sum so hevði havt ein tingsess í 
meiriluta.

Sjálvandi skulu veljarakanning­
ar altíð takast við fyrivarndi – og 
nógvar eru farnir skeivar seinastu 
árini. Men teir flokkar, sum ælta 
at vinna valdið í Føroyum, mugu 

vinna slagið um Havnina. Tí tað 
er í Havn, at avgerðin fellir. Javn­
aðarflokkurin vann seg 10 prosent 
fram á valinum seinast í Havn og 
fekk 26,9 prosent av atvøðunum. 
Tjóðveldi hevði 26,2 prosent.

Men Fólkaflokkurin og Sam­
bandsflokkurin høvdu eitt vánaligt 
val í Havn. Teir fingu bara 13,1 og 
14,2 prosent – tilsamans á leið tað 
sama sum Javnaðarflokkurin.

Tí mugu stóru andstøðuflokkar­
nir styrkja seg í Havn, um teir ætla 
at vinna næsta løgtingsval.

Stóra avbjóðingin, sum nú 
stendur fyri hjá samgonguna, er 
at fáa í hús eina løgtignsfíggjarlóg, 
har tað ikki verður gjarað út. Tá 

samgongan ikki hevur meiriluta 
í tinginum, so skulu tey út at 
keypa sær ta síðstu atkvøðuna, 
og tað kann vera dýrt, um ikki 

avtala verður gjørd við onkran 
andstøðuflokkin um fíggjarlógina. 
Seinast gjørdu samgonga og 
Sjálvstýri fíggjarlógina í felag, og 
tað kann væl hugsast at verða 
endurtikið.

Klárar samgonga fíggjarlógina 
uttan stórar trupulleikar, so er 
slagið vunnið. Komandi tíðin verð­
ur uttan iva merkt av valstríði, og 
vit skulu rokna við einum løgtings­
vali í apríl ella í mai komandi ár.

BENDIR Á VAKTARSKIFTI

Eftir 27 ár kann 
Jørgen gerast 
løgmaður

Fyri fyrstu hevur Jørgen 
Niclasen møguleikan at 
gerast Føroya løgmaður, 
um altso seinastu veljara­
kanningarnar høvdu verið 
valúrslit. Tær geva báðar 
andstøðuni á tingi meirilut­
an, og í báðum førum verður 
Fólkaflokkurin greitt størsti 
flokkur.

Talan er um tvær kann­
ingar, sum eru ymsa, men 
sum vísa sama tendens, at 
andstøðan missir smala 
meirilutan til andstøðuna, 
at Fólkaflokkurin verður 
størstu, og at Javnaðarflokk­
urin fær størstu afturgongd­
ina. 

Seinastu 20 árini hava vit 
havt fýra løgmenn:

Anfinn Kallsberg, bók­
haldari á Viðareiði, 1998-2004

Jóannes Eidesgaard, lær­
ari á Tvøroyri 2004-2008

Kaj Leo Holm Johanne­
sen, skipari, Havn 2008-2015

Aksel V. Johannesen, ad­
vokatur, úr Klaksvík, búsit­
andi í Hoyvík 2015- 

Av hesum hevur Jørgen 
Niclasen verið longst í poli­
tikki. Hann hevur sitið 

á tingi og í landsstýri at 
kalla út í eitt síðani januar 
í 1991, tá hann tók við sum 
varamaður fyri Svend 
Aage Ellefsen. Frá 1993-94, 
tá Fólkaflokkurin ikki var 
í samgongu, var Jørgen 
Niclasen úti úr politikki. 
Men síðani 1994 hevur hann 
verið valdur hvørjaferð. T. v. 
s., at hann er valdur í 1994, 
1998, 2002, 2004, 2008, 2011 og 
2015.

Anfinn Kalsberg gavst í 
politikki, tá hann 2. august í 
2007 segði tingsessin frá sær 
eftir 27 ár í politikki. Jóannes 
Eidesgaard gavst í 2011, eftir 

21 ár í politiki. Kaj Leo Holm 
Johannsen varð fyrstu ferð 
valdur á ting í 2002, og Aksel 
V. Johannesen, sum er tann 
nýggjasti í politikki, var 
fyrstu ferð valdur í 2011.

Í Fólkaflokkinum var 
stríð um formansessin eftir 
at Anfinn Kallsberg legði frá 
sær. Tað gav at bíta eftir løg­
tingsvalið í 2015, tá Annika 
Olsen meldaði seg úr Fólka­
flokkinum, tí hon kendi seg 
ikki virda og setta til síðis 
og ikki ein gong at fáa møg­
uleikan at stilla upp ímóti 
Jørgen Niclasen um leiðslu 
floksins.

Hetta stríðið hevur lagt 
seg. Nú er Jørgen Niclasen 
tryggur í sessinum – serliga 
eftir at hann seinasta val­
skeið hevði so gott tam­
arhald á flokkinum og 
samstarvsflokkinum Sam­
bandsflokkinum.

Og sambært hesum báð­
um veljarakanningunum, 
sum vóru kunngjørdar 
fríggjadagin, so er stjórin í 
Handilsvirkinum Niclasen 
í Sørvági, Jørgen Niclasen, 
greitt boð upp á alternativan 
løgmann fyri Aksel V. Jo­
hannesen. Eitt so greitt úrslit 
vísir, at Bárður Nielsen ikki 
hevur møguleika at bjóða 
Fólkaflokkinum av.

Nú hevur Jørgen møguleikan

Avgerandi er, hvør megnar 
at vinna slagið um Havnina

Eftir meira enn fjórðingsøld 
í politikki hevur Jørgen  
nú møguleikan at gerast 
løgmaður – um kanningin 
heldur...

Tað, sum hendi við Smyrli á 
ólavsøku, var harmiligt. Vit 
fingu einki gjørt við sigling­
ina, men kunning átti at ver­
ið betri. 

Tað sigur Jóan Petur Abr­
ahamsen, rakstrarleiðari á 
Strandferðsluni.

Strandferðslan hevði lagt 
eina serliga ferðaætlan fyri 
ólavsøkuna, har hann sigldi 
tveir túrar av Krambatanga 
til Havnar ólavsøkuaftan. 
Hesa seinastu tíðina hevur 
verið arbeitt upp á yvirhála 
ein av høvuðsmotorunum, 
og ferðaætlanin var treytað 
av, at hann kundi brúkast á 
ólavsøku.  

– Men tá ið ein motorur 
hevur fingið eina rættiliga 
yvirháling, sum hesin hevur 
fingið, skulu vit brúka eitt 
samdøgur at starta hann upp 
aftur, sigur Jóan Petur Abra­
hamsen.

Og tað skuldi ikki verið 
nakar trupulleiki, tí ætlanin 
var at brúka fríggjadagin upp 
á tað. Men uttan at gera tað 
ov tekniskt, gekk tað ikki sum 
ætlað fríggjadagin, og tískil 
bar ikki til at brúka motorin 
ólavsøkuaftan, sum ætlað.

– Við skerdari motorkraft 
kláraðu vit ikki at halda 
ferðaætlanina, tí boðini úr 
Havn vóru, at klokkan 13 

skuldi Smyril vera burtur 
av róðrarøkinum, sigur 
rakstrarleiðarin. Og tí varð 
tíverri neyðugt at broyta 
ferðaætlanina aftur. Men 
ístaðin fyri at leggja ein túr 
burtur ímillum, sigldu vit 
ein eykatúr fríggjakvøldið 
ístaðin fyri tann eina túrin 
leygardagin, sigur Jóan Petur 
Abrahamsen.

Men hann viðgongur, at 
kunningin hjá Strandferðsl­
uni í hesum føri var ikki 
nøktandi, tí hon ørkymlaði 
fólk meiri enn hon upplýsti 
og endin var, at eingin fekk 
skil á nøkrum. 

Tað, sum serliga ørkymlaði 
fólk, var, at boðini frá Strand­
ferðsluni vóru, at »vegna 
tekniskt brek siglur Smyril 
sum vanligt fríggjakvøld, 
síðsti túrur verður kl. 21:15 av 
Tvøroyri«

– Tað kundi verið betur 
frágingið, tí tað er væl 
skiljandi, at hetta ørkymlaði 
fólk. Kunningin var óneyð­
uga fløkt, tí í roynd og veru 
var tað einasta, sum hendi, 
at túrurin klokkan seks ólav­
søkuaftansmorgun, varð 
fluttur fram til klokkan 21.15 
fríggjakvøldið. Men tað mugu 
vit so bara taka við okkum, 
og læra av, sigur Jóan Petur 
Abrahamsen.

Harmast ørkymlan

